
Դասապլան 3332 Լեռնային Ղարաբաղի հակամարտություն (1988 թվականից մինչ օրս)

Հավելված II

Դասընկերներին գնահատելու չափանիշներ

ՉԱՓԱՆԻՇ ՀԱՐՑ ՆԿԱՏԱՌՈՒՄԵՆՐ
Բովանդակության 

համապատասխանություն  
1-5

• Արդյո՞ք պաստառի բովանդակությունը 
համապատասխանում է թեմային կամ 
խնդրո առարկային։ 
• Արդյո՞ք պաստառն արդյունավետորեն 
փոխանցում է հիմնական ուղերձները և 
տեղեկությունը։

Ուղերձի հստակություն  
1-5

• Արդյո՞ք պաստառի հիմնական ուղերձը 
կամ նպատակը հեշտ է հասկացվում։
• Արդյո՞ք ուղերձի հստակությունն 
ուժեղացնելու համար օգտագործվել են 
պատկերներ և տեքստ:
• Արդյո՞ք լեզուն պարզ է։

Կառուցվածք  
1-5

• Արդյո՞ք պաստառը լավ է 
կազմակերպված և հստակ 
տրամաբանություն ունի։
• Արդյո՞ք բաժինների միջև անցումները 
հստակ են։

Ստեղծագործականություն  
1-5

• Արդյո՞ք պաստառն արտացոլում է 
ստեղծագործ մտածողություն։
• Կա՞ն արդյոք եզակի տարրեր կամ 
գաղափարներ, որոնք առանձնացնում են 
պաստառը։

Պահանջներին 
համապատասխանություն  

1-5

• Արդյո՞ք պաստառը հետևում է 
առաջադրանքով նախատեսված հատուկ 
հրահանգներին և պահանջներին:

Վրացական 
հեղաշրջում  
(1991-1992 
թվական)



Նախապատմություն և համատեքստ 3534 Վրացական հեղաշրջում (1991-1992 թվական)

Նախապատմություն և 
համատեքստ

Վրացական հեղաշրջումը, որը հայտնի է նաև որպես 1991–1992  թթ․ 
Թբիլիսիի պատերազմ կամ պուտչ, կարևոր իրադարձություն է Վրաստանի 
քաղաքացիական պատերազմի համատեքստում։ Հեղաշրջումը մինչ օրս 
գրավում է վրաց պատմաբանների և հասարակության ուշադրությունը։ 
Այդուհանդերձ, վրաց պատմագրությունն առանձին հիմնարար 
հետազոտությամբ դեռևս չի անդրադարձել այս խնդրին։ Աղբյուրները 
հիմնականում հենվում են անհատ պատմաբանների, քաղաքական 
գործիչների, քաղաքագետների, լրագրողների և ականատեսների 
վկայությունների վրա, որոնք 1991-1992  թթ․ Վրաստանի մայրաքաղաքում 
տեղի ունեցածի հատվածային/տրոհված պատկերն են ներկայացնում։ 
Հակամարտությունը տեղի է ունեցել Թբիլիսիի կենտրոնում, հիմնականում 
կենտրոնական փողոցներից մեկում՝ Ռուսթավելու պողոտայում, և կարող 
է կարևոր իրադարձություն համարվել ոչ միայն Վրաստանի հետագա 
զարգացման համար, այլև Ռուսաստանի և Արևմուտքի միջև ազդեցության 
գոտիների բաժանման համատեքստում։ 

Ամենատարածված պատումում իրադարձությունը պահպանվում 
է որպես ռազմական միջամտությամբ հեղաշրջում։ Այլընտրանքային 
պատումներից մեկի համաձայն՝ առճակատման և զինված բախման անցումը 
տեղի է ունեցել կառավարության՝ զարգացման ժողովրդավարական 
ուղուց շեղվելու և կառավարման ավտորիտար ոճ հաստատելու փորձերի 
պատճառով։ Երկու կողմերն էլ հաճախ համակարծիք են, որ 1991-1992թթ. 
իրադարձությունները թերևս ոչ թե քաղաքացիական պատերազմ, այլ ռուս-
վրացական առճակատում էին․ ռուսական գաղտնի ծառայություններին 
հաջողվել էր քաոս սերմանել երկրում։ 

Ռուսաստանն ակնկալում էր միջազգային ճանաչում ստանալ 
որպես տարածաշրջանում խաղաղության և կայունության երաշխավոր 
և անկախությունը վերականգնած հետխորհրդային երկրներին տվել 
էր «մոտակա արտերկրի» կարգավիճակ՝ ընդգծելով, որ անկախ 
պետությունները պետք է պահպանեն իրենց մերձությունն ու սերտ կապերը 
Ռուսաստանի հետ (Toal, 2016)։ Այն դեպքերում, երբ հանրապետությունները 
չէին գնում Ռուսաստանի թելադրած ճանապարհով, կիրառվում էր 
«բաժանի՛ր, որ տիրես» մարտավարությունը, և հրահրվում էին էթնիկ 
հակամարտություններ։ Վրաստանի պարագայում Ռուսաստանը 
միաժամանակ երկու լծակ օգտագործեց՝ Աբխազիայի Ինքնավար 
Հանրապետությունը և Հարավային Օսիայի ինքնավար շրջանը։  

Հակամարտության բռնկման գործում դեր խաղացին մի շարք այլ 
գործոններ ևս՝ երկրի քաղաքական վերնախավի ոչ հասունությունը, 
ռուսական ազդեցության գործակալները (ներառյալ ԱԱԾ-ն), խորհրդային 

նոմենկլատուրան և երկրի ներսում նախկին բարձրաստիճան 
պաշտոնյաները, ինչպես նաև ԽՍՀՄ փլուզումից հետո առաջացած սոցիալ-
տնտեսական խնդիրները։ Երկրի նախագահ Զվիադ Գամսախուրդիայի 
վարած քաղաքականությունը հակամարտությունները սրելու 
պարարտ հող ստեղծեց Ռուսաստանի հովանավորությամբ գործող 
անջատականների համար։ Ինչպես նշում է պատմաբան Ստեֆան Ջոնեսը 
(2013, էջ 14)․ «1991  թ․ վրացիները շփոթված էին, թե ինչպիսի ազգ էին 
ուզում՝ ավանդական համա՞յնք՝ հիմնված էթնիկ համերաշխության, 
ներդաշնակության, ընտանեկան և պատմական երկարակեցության մասին 
ռոմանտիկ պատկերացումների վրա, թե՞ տարասեռ ու «աշխարհիկ» 
ազգ, որը պատրաստ է հանդուրժելու ներքին տարածքային դաշինքները 
և ինտեգրումը արդի բազմակարծիք Եվրոպայի հետ։ Վրաստանի 1991  թ․ 
քաղաքացիական պատերազմի հիմքում ընկած է այս երկու տեսլականների 
միջև լարումը»։

Հակամարտության նախադրյալները երկրում հասունանում էին 
1991  թ․ ապրիլի 9-ի անկախության հռչակումից անմիջապես հետո։ 
Իրադարձությանը նախորդել էր վեցամսյա տևողությամբ սուր քաղաքական 
ճգնաժամը։ Մարտի 31-ին անցկացվեց հանրաքվե, որտեղ բնակչությունը 
քվեարկեց՝ արդյո՞ք ուզում են վերականգնել անկախությունը 1918  թ․ մայիսի 
26-ի անկախության ակտի հիման վրա։ Մասնակցության մակարդակը 90.3 
տոկոս էր, որից 98.9 տոկոսը հարցին դրական է պատասխանել։  Նախքան 
1991  թ․ ԽՍՀՄ օգոստոսյան հեղաշրջումը երկրում տարբեր անկախ 
ինստիտուտներ սկսեցին հիմնվել, որոնցից մեկը Ազգային գվարդիան էր։ 
Օգոստոսյան հեղաշրջմանը զուգահեռ իրավիճակը լարվեց։ Արտակարգ 
իրավիճակների պետական կոմիտեն նախագահ Գամսախուրդիային 
ստիպեց վերացնել Ազգային գվարդիայի հրամանատարի պաշտոնը։ 
Գամսախուրդիան տեղի տվեց սպառնալիքներին ու պահանջներին, 
վերացրեց այդ պաշտոնը և Ազգային գվարդիայի կարգավիճակը 
փոխեց ներքին զորքերի կարգավիճակի՝ այն դնելով ներքին գործերի 
նախարարության ենթակայության տակ։ Հրամանատար Թենգիզ 
Կիտովանին հրաժարվեց Զվիադ Գամսախուրդիայի հրամանին հետևելուց և 
իրեն հավատարիմ պահակախմբերը տեղակայեց Թբիլիսիի մոտակայքում։ 
Վարչապետ Թենգիզ Սիգուան հրաժարական տվեց։ Նախկին «օրենքով 
գող»1 Ջաբա Իոսելիանին, որը դեմ էր Զվիադ Գամսախուրդիային, բանտից 
ազատվեց և այնուհետև հիմնեց «Մխեդրիոնի» զինված կիսառազմական 
խումբը։ Վերոնշյալ եռյակը միավորվեց և ներկայացրեց ընտրված 
նախագահի ընդդիմությունը պետական հեղաշրջման ժամանակ։ 

Երկիրն ընկղմվեց քաոսի և անորոշության մեջ։ Կողմերը միմյանց 
մեղադրում էին Ռուսաստանի գործակալ լինելու և հօգուտ Ռուսաստանի 
շահերի գործելու համար (Chikovani et al., 2022: 123)։ Անգամ այսօր՝ շատ 
տարիներ անց, հնարավոր չէ իմանալ պատմական «ճշմարտությունը» և 
գտնել այս ժամանակաշրջանի վերաբերյալ բարձրացված բոլոր հարցերի 
հստակ պատասխանները։ 

1991 թ․ դեկտեմբերի 8-ի Բելովեժյան համաձայնագրով հայտարարվեց, 
որ Խորհրդային Միությունը փաստացի դադարել է գոյություն ունենալուց, և 
դրա փոխարեն հռչակվեց Անկախ պետությունների համագործակցությունը 
(ԱՊՀ)։ 1991  թ․ դեկտեմբերի 21-ին Ղազախստանում անցկացվեց ԱՊՀ 
11 երկրների առաջին գագաթնաժողովը, և ստորագրվեց Ալմա-Աթայի 
արձանագրությունը։ Այս ժամանակ Վրաստանը հաստատակամորեն 

Անտոն Վաչարաձե

Տեղեկատվության 
զարգացման և ազատության 
ինստիտուտ, Թբիլիսի, 
Վրաստան

1
Հետխորհրդային 
երկրներում «օրենքով 
գողը» կազմակերպված 
քրեական շրջանակներում 
արհեստավարժ հանցագործ 
է, որն ավելի ցածր 
կարգավիճակ ունեցող 
գողերի նկատմամբ 
իշխանություն ունի։ Նման է 
մաֆիայի պարագլխին։



Նախապատմություն և համատեքստ 3736 Վրացական հեղաշրջում (1991-1992 թվական)

պահպանեց կազմակերպությանը չմիանալու իր դիրքորոշումը, 
ինչը կտրականապես դեմ էր Խորհրդային Միությունը նորովի 
պահելու Ռուսաստանի նպատակին։ Այս օրերին լարվածությունն ու 
անկարգությունները Վրաստանում իրենց գագաթնակետին էին հասել։ 

Մի քանի անհաջող բանակցություններից հետո՝ 1991 թ․ դեկտեմբերի 
22-ին, կառավարության և ընդդիմության միջև սկսվեց զինված 
հակամարտություն, և Թենգիզ Կիտովանին մի քանի շենք զավթեց։ Կռիվը 
տևեց շուրջ 15 օր, որի հետևանքով զոհվեց 100, և վիրավորվեց շուրջ 700  
մարդ։ Զինված հակամարտությունն ավարտվեց ապստամբների 
հաղթանակով, իսկ նախագահ Զվիադ Գամսախուրդիան լքեց 
երկիրը, և Ռազմական խորհուրդն իր ձեռքն առավ կառավարության 
վերահսկողությունը։ Քաղաքի կենտրոնում շատ շենքեր՝ ներառյալ 
Խորհրդարանը և Թբիլիսիի դասական գիմնազիան, հրդեհվեցին և 
ավերվեցին։ 

Նախագահ Գամսախուրդիայի կառավարության բռնի տապալումը 
լարեց քաղաքական իրավիճակը ամբողջ Վրաստանում և հանգեցրեց 
լայնածավալ քաղաքացիական հակամարտության։ Ռազմական խորհրդին 
չհաջողվեց երկրում կարգուկանոն սահմանել, և 1992  թ․ մարտին այն 
Մոսկվայից հրավիրեց Էդուարդ Շևարդնաձեին (նախկինում ԽՍՀՄ 
արտաքին գործերի նախարար)՝ իր դիվանագիտական և քաղաքական 
փորձի և Ռուսաստանի ու Արևմուտքի հետ կապերի շնորհիվ երկիրը խոր 
ճգնաժամից դուրս բերելու համար։ Միևնույն ժամանակ Աբխազիայում և 
Հարավային Օսիայում արդեն անկասելի գործընթացներ էին գործի դրվել 
անջատողական ուժերի կողմից։  

1993  թ․ սեպտեմբերի 27-ին Աբխազիայում ընկավ Սուխումին, և 
աբխազ անջատողականները ռուսների օժանդակությամբ պատերազմի 
վերջին շրջադարձային քայլը կատարեցին դեպի հաղթանակ։ Դրանից երեք 
օր առաջ Գամսախուրդիան, որը վերադարձել էր Սամեգրելոյի (Աբխազիայի 
հետ սահմանամերձ շրջան Վրաստանում) աքսորից, ցույց կազմակերպեց, 
որից հետո մտավ Աբխազիա, բայց շուտով վերադարձավ Սամեգրելո։ Նրա 
զինյալ կողմնակիցները վերահսկողության տակ առան որոշ բնակավայրեր՝ 
ներառյալ ռազմավարական առումով կարևոր Փոթի նավահանգիստը 
և Սամտրեդիա երկաթուղային հատվածը։ Հոկտեմբերին Շևարդնաձեն 
Մոսկվայից օգնություն խնդրեց Գամսախուրդիայի և նրա աջակիցների 
ապստամբությունը ճնշելու համար։ Ռուսական զորքերը տրամադրեցին այդ 
աջակցությունը։ Գամսախուրդիայի աջակիցներն արագ չեզոքացվեցին, 
քանի որ չունեին ծանր տեխնիկա և կռիվը շարունակելու կարողություն։ 
Դրանից հետո Գամսախուրդիան իր մի քանի աջակիցների հետ ապաստան 
գտավ Սամեգրելոյի հեռավոր գյուղերից մեկում։ 1993 թ․ դեկտեմբերի 31-ին 
նա մահացավ2:

Այս ամենը հանգեցրեց Վրաստանի արտաքին քաղաքականության 
ռուսական կողմնորոշման վերականգնմանը։ 1993  թ․ հոկտեմբերին 
Շևարդնաձեն ստորագրեց Վրաստանի միացումը Ռուսաստանի 
առաջնորդած Անկախ պետությունների համագործակցությանը, իսկ 
հաջորդ տարի Թբիլիսին միացավ Ռուսաստանի առաջնորդած Կոլեկտիվ 
անվտանգության համաձայնագրին։ 

Վրացական պետական հեղաշրջումը և դրան հետևած  
քաղաքացիական պատերազմը կոլեկտիվ հիշողության մեջ դաջված 
են որպես բացասական ծրագիր, ինչն ուժեղացնում է իրադարձության 

տրավմատիկ ազդեցությունը։ Այդ իսկ պատճառով 30 տարի անց այս 
պատերազմը պարբերաբար ջրի երես է դուրս գալիս ներկայում և ապրվում 
է ասես մի բան, որն ընդամենը երեկ է տեղի ունեցել (Chikovani et al.,  
2022: 123)։

Այսպիսով՝ Թբիլիսիի հակամարտության և դրա ազդեցության մասին 
դասավանդելը անցյալը հասկանալու շատ կարևոր մաս է, ինչն ապագայում 
մարդկանց կօգնի նաև մտածելու պետության և հասարակության հանդեպ 
իրենց անհատական պատասխանատվության մասին։ Իհարկե, պատմական 
ճշմարտության հաստատումը և արդարության վերականգնումը նույնպես 
կարևոր են։ Նոր սերունդը պետք է հստակորեն հասկանա տեղի ունեցածը, 
որպեսզի պատասխանատվություն վերցնի պատմական անցյալի և ներկայի 
համար։ Այլապես բարդ կլինի ճշմարտության և արդարության հիման վրա 
հասարակություն կառուցելը։ 

Այս իրադարձությունների դասավանդումը հանրակրթական 
դպրոցներում բարդ է, քանի որ ակադեմիական պատմաբանները խնդրի 
վերաբերյալ ընդհանուր տեսլական չունեն, որից հնարավոր կլիներ 
ձևավորել օբյեկտիվ պատկեր՝ զերծ մնալով քաղաքական ազդեցությունից 
և քարոզչությունից։ Սրան գումարվում է խնդրի վերաբերյալ դրվագային 
և ոչ ամբողջական տեղեկատվությունը պատմության դասագրքերում և 
կրթական ծրագրերում։ Դասագրքերում և կրթական ծրագրերում խնդրի 
վերաբերյալ տեղեկատվությունը միայն ժամանակագրական է, ինչը 
որոշ պատմաբանների և հետազոտողների շրջանում տարակուսանք 
և թյուրըմբռնում է առաջացնում3: Քաղաքացիական պատերազմի 
մեկնարկից գրեթե 32 տարի է անցել, և վաղուց ժամանակն է, որ նորագույն 
պատմությամբ հետաքրքրվող հանրությունն ու երիտասարդներն իմանան 
այս հակամարտության իրական պատճառներն ու հետևանքները։ 

Վրացական պետական հեղաշրջումը կարող է զգայուն և տրավմատիկ 
թեմա լինել աշակերտների համար, հատկապես եթե այն անմիջականորեն 
ազդել է նրանց ընտանիքների վրա։ Անհրաժեշտ է, որ ուսուցիչներն 
ապրումակցումով մոտենան թեմային և պատրաստ լինեն աջակցություն 
տրամադրելու այն աշակերտներին, որոնց համար դա կարող է 
հուզականորեն դժվար լինել։ Հակամարտությունը  վերջերս է տեղի ունեցել, 
և հնարավոր է շարունակական լարվածություն և չլուծված խնդիրներ 
լինեն։ Ուսուցիչները պետք է ուսումնասիրեն այս զգայունությունները և 
քննարկումների համար անվտանգ տարածք տրամադրեն՝ միաժամանակ 
հարգելով տարբեր կարծիքները։ Առանց ուսումնական պլանը 
ծանրաբեռնելու՝ թեման ներառելու հարմար ձևեր գտնելը պահանջում 
է ուշադիր պլանավորում, ինչպես նաև ուսուցիչների և ուսումնական 
նյութերն ու դասագրքերը մշակողների համագործակցությունը։ Հուսալի 
և անաչառ աղբյուրների հասանելիությունը կարող է սահմանափակ լինել։ 
Անհրաժեշտ է, որ ուսուցիչներն ապահովեն ճշգրիտ և թարմացված նյութեր՝ 
իրադարձությունները բազմակողմանիորեն ներկայացնելու համար։  

Կարևոր է բովանդակության համապատասխանեցումը տարիքային 
խմբին։ Առավել փոքր տարիքի աշակերտները կարող են դժվարություններ 
ունենալ աշխարհաքաղաքական բարդ խնդիրների ընկալման հարցում, 
ուստի կրթողները պետք է նյութը հարմարեցնեն աշակերտի տարիքին, 
հասունությանը և ընկալման մակարդակին։ Օրինակ՝ ցույց տան, թե ինչ 
տեսք ուներ քաղաքի կենտրոնը՝ Ռուսթավելի պողոտան, նախքան զինված 
հակամարտությունը և դրանից հետո, որպեսզի աշակերտները կարողանան 

2
Գերիշխող կարծիքի 
համաձայն՝ 
հնարավոր պատճառը 
ինքնասպանությունն է, 
սակայն բնակչության մի 
հատված կարծում է, որ 
նրան սպանել են։ 2004 թ․ 
Վրաստանի նախագահի 
որոշմամբ հիմնված 
Պետական հանձնաժողովը 
և Դատախազությունը 
հետաքննում են գործը։ 
Սակայն հետաքննության 
արդյունքները դեռևս չեն 
հրապարակվել։

3
Անհրաժեշտ է նշել, 
որ պատմության և 
քաղաքացիական կրթության 
նոր դասագրքերում սկսել 
են հայտնվել 90-ականների 
հակամարտությունները և 
դրանք լուծելու փորձերը։ 



Դասապլան 3938 Վրացական հեղաշրջում (1991-1992 թվական)

ճանաչել լուսանկարներում առկա քանդված շենքերը։  
Գիտական նյութերից զատ՝ 2022 թ․ «Վրաստանի ծնունդը» ծրագիրը4, 

որն արդեն թողարկել է 150 դրվագ, կարող է օգտագործվել որպես շոշափելի 
աղբյուր։ Ժամանակակից Վրաստանի ձևավորմանն անմիջականորեն 
մասնակցած անհատները տեսագրված ծավալուն հարցազրույցներում 
ներկայացնում են իրենց փորձառությունը։ Իհարկե, հուշերը չեն կարող 
էմպիրիկ աղբյուր համարվել, քանի որ մասնակիցներն իրենց տեսանկյունից 
են պատմում պատմությունը։ Սակայն պատումներ կառուցելով 
հնարավոր է զարգացնել քննադատական մտածողություն, ինչպես նաև 
իրադարձությունների վերաբերյալ բազմատեսանկյուն մոտեցմամբ 
պատկերացումներ ձեռք բերել։ 

Դասապլան 

Ազատություն, որը 
վերածվեց ողբերգության

Հեղինակներ

ԼԼևան Բուկիա	 Թբիլիսիի թիվ 87 հանրակրթական դպրոց, 
Վրաստան

Լելա Կակաշվիլի	 Գորիի թիվ 9 հանրակրթական դպրոց, Վրաստան
Եկատերինա 
Մայսուրաձե	 Գորիի թիվ 12 հանրակրթական դպրոց և Թբիլիսիի 

թիվ 133 հանրակրթական դպրոց, Վրաստան
Տամունա 
Մաճառաշվիլի	 Թբիլիսիի թիվ 77 հանրակրթական դպրոց, 

Վրաստան
Գեորգի Լաբաձե	 «Պրոգրես» ամերիկյան միջազգային դպրոց, 

Թբիլիսի, Վրաստան

Տարիք	 17-18 տարեկան

Տևողություն	 90 րոպե

Հիմնական հարց	 Որքանո՞վ են 1991-1992 թթ․ Թբիլիսիի 
պատերազմի իրադարձությունները շարունակում 
արդիական մնալ մեզ համար։

Ամփոփ նկարագրություն
Վրաստանի պետական հեղաշրջումը տեղի է ունեցել Վրաստանում  

1991-1992  թթ․։ Այս դասի ընթացքում սովորողները կկարդան 
հակամարտության վերաբերյալ վկայություններ իշխանական և 
ընդդիմադիր տեսանկյուններից, ինչպես նաև իրադարձությունների 
ականատես սովորական մարդկանց աչքերով կնայեն խնդրին։ Աշխատելով 
ինչպես անհատապես, այնպես էլ խմբերով՝ նրանք կկարդան և կվերլուծեն 
ոչ միայն պատմական աղբյուրները, որոնք կօգնեն հասկանալու 
իրադարձություններն այնպես, ինչպես դրանք տեղի են ունեցել, այլև 
հակամարտության պատճառներն ու հետևանքները։ Սովորողները 
կքննարկեն հակամարտության հետևանքով հասարակությունում տեղի 
ունեցած արժեքային փոփոխությունները և կգնահատեն, թե ինչպես 
է պատերազմն ազդել ու այսօր էլ շարունակում ազդել Վրաստանի 
հասարակության վրա։ 

4
Տե՛ս «Վրաստանի ծնունդը» 
յութուբյան ալիքը․  
https://www.youtube.com/@
dabadeba (հասանելի է միայն 
վրացերեն), դիտվել է 2024 թ․ 
փետրվարի 14-ին։

